
SICEPHU A
UMBUTO 1
Fundza lesivisiso bese uphendvula imibuto letawulandzela.
			
			LIVE LASEMAWOZAWOZA
Live laseMawozawoza lalilive lelingafanani nalamanye emave. Nebantfu bakulelive bebahluke kakhulu kubantfu labetayelekile.  Bebabatisa kakhulu buhlobo.Kungako-nje lesive sasite tintsandzane.  Lalisekhatsi nelihlatsi lelikhulu lelesabekako. Nawuya kulelive wawuhamba ugudvute lelihlatsi kusukela entsatsakusa ute ufike entsambama.  Lelihlatsi lalesabeka futsi lalilikhaya letilwane letiyingoti kubantfu.  Liningi lalabo lebebatama kuya kulelive bebangafiki ngoba bebadliwa tilwane tasendle.Incumbi yetive letibomakhelwane betati ngebungoti balelihlatsi kodvwa betingayekeli kwetama kufinyelela kulelive ngenca yetidvumo talo.Naloku lalisehlatsini lelive, wawutsi nase ufikile umangaliswe buhle lobungakatayeleki.
Lelive lalinemhlabatsi lomuhle, lonotsile futsi sive sakhona sasikhutsele kakhulu. Sasilima tonkhe tinhlobo tetilimo.Inala kwakungemahlalakhona. Lapha kwakunematsafa lamahle kanye nemadlelo lamakhulu.Imvelo yalo yayingulenhle. Tjani bakhona babuluhlata klaba buphindze bucolisakele.  Labatatiko bebatsi imfuyo yalendzawo yentiwa nguloluhlobo lwetjani kutsi yandze iphindze ikhuluphale.  Labanye bebatsi lemfuyo yengetwa kutsi kwakunemadlelo lamanyenti lapho lemfuyo yayikhona kweluselwa khona.
Ayitekwa yetihlahla temvelo. Tatitinkhulu futsi tatitindlulamitsi.  Loku kwabangela kutsi takhamiti takulendzawo tingahlupheki ngetinkhuni kanye netingodvo tekwakha tindlu. Kwakunemihome lemikhulu netintsaba letindze letatisita sive seMawozawoza kutsi sitivikele ngetikhatsi tetimphi nemibango.  Tive letibomakhelwane betihle tiba nemhobholo lapho tiva tindzaba ngemfuyo lenyenti nalekhuluphele yalesive.
Lokwakufike kumangalise labanyenti kutsi lesive sasite lulwimi.  Lesive sasikhuluma ngetandla ngoba sasikholwela ekutsini kukhuluma uphumisele  kucedza sikhatsi, kuyalibatisana futsi kuyabambelelana.  Loku kwenta kutsi labo lebebachamuka etiveni letibomakhelwane batimangale lapho bakhandza kutsi akukhulunywa kulelive.  Lesive sasisebenta ekuseni naliphuma lilanga lite liyotilahla kunina. Bachamuki bebahlukubeteka ekucaleni kodvwa ngekuhamba kwesikhatsi bebetayela lokungakhulumi. 
Bomakhelwane balelive baletsa kutsi kuseMawozawoza ngoba lobekake weva ngalo bekalangatelela kufika khona naloku kwakuyingoti.  Ecinisweni incumbi yalaba bebafika kwakumachawe nebatingeli labacocodzele.  Bebatsi bangefika khona bangaphindze babuyele emuva ngenca yemphilo yakhona lemnandzi nalenekuthula.

IMIBUTO
(a) 	Bhala ligama lendzawo lekukhulunywa ngayo kulendzaba.			[1]
(b)  	Nika ligama lelisendzabeni lelisho kutsi tihlahla taseMawozawoza tatitindze kakhulu. 										[1]
(c) 	Lulwimi luni lolwalukhulunywa sive saseMawozawoza?			[1]
(d) 	Bhala bulukhuni lobubili lobebuhlangabetana nalabo bebatama kuya eMawozawoza. 									[2]	
(e) 	Chaza loku lokulandzelako njengoba kusetjentiswe endzabeni:
(i)    	Inala kwakungemahlala khona.  						[2]
(ii)  	umhobholo									[2]
(iii)  	bachamuki									[2]
(iv) 	imihome									[2]
(f) 	Bhala kube kubili lokwenta kutsi lesive singakholwakali kutsi sikhona.	[2] 
																						[Sekukonkhe:15]		








UMBUTO 2
Fundza lendzaba bese uphendvula umbuto lotawulandzela.

			KULWA NELIGCIWANE  LEMBULALAVE.

Ligciwane  lembulalave  lilwa nemasotja emtimba. Uma lingakanakwa lingadala kutsi umuntfu angenwe tifo letingelapheki, loku kungenta kutsi umuntfu agcine agula asishiye emhlabeni. Kungako kubalulekile kutsi emasotja emtimba anakekelwe. Lamasotja emtimba adlala indzima lebalulekile ekulweni nasekuvikeleni tifo. Ngalamafisha alwa nemagciwane kanye netifo. Kungako amcoka kangaka emtimbeni wemuntfu. Uma sifo singena emtimbeni wakho, emasotja emtimba avele asihlasele alwisane naso.
Uma umuntfu sekangenwe nguleligciwane  lembulalave usuke sekasengotini ngoba  lona linebucili bekubhacela emasotja emtimba. Kungatsatsa ngisho iminyaka lelishumi solo leligciwane litifihlile emtimbeni. Ngalokwetayelekile, uma ligciwane  lembulalave lingena emtimbeni lihlasela emasotja emtimba.  Umuntfu lophilile kufanele abenemasotja labalelwa kulangu 800 kuya ku 1200.  Imvamisa  umuntfu kufanele acale kudla emaphilisi  latsintsibeta leligciwane labitwa ngekutsi ngema ARV lapho linani lemasotja  selehle lafika ku 350 noma ngephansi kwaloko.
Kwehla kwemasotja  kungenta umuntfu abe butsakatsaka agcine sekangenwa natifo letitsatsa ematfuba. Ngesikhatsi emasotja emtimba sekehle kakhulu, umuntfu logulako ubese ungena esigabeni sekuphatfwa  ngumbulalave (AIDS)  longenta kutsi umuntfu afe uma angatinakekeli. Tinyenti noko  tindlela tekugcina emasotja emtimba anemandla ngisho noma ngabe umuntfu sewungenwe nguleligciwane. Uma ngabe ufuna kuvikela umtimba wakho etifeni kumele ugcine emasotja emtimba acinile. Loku akulula, kudzingeka wetame ngawo onkhe emandla akho kulwa nekugula futsi uhlale uphilile noma nje sewungenwe  ligciwane.
Kudzingekile kudla kudla lokunemsoco ngoba kungasita emasotja emtimba kutsi ahlale acinile futsi akuvikele etifeni. Emasotja aba nemandla sibili uma  asebentisana nemaphilisi eluhlobo lwema ARV ekwehliseni lizinga leligciwane engatini. Kuhle nekutsi umuntfu akhetse kudla lokuhhatekile hhayi lokucolisakele. Kudla lokufaka ekhatsi emantongomane, nemabhontjisi nenyama kuyawakha umtimba. Kumcoka kudla titselo netibhidvo onkhe emalanga ngoba lokudla kunemavithamini naletinye takhi letidzingwa yingati. Indlela yekukupheka nayo imcoka, kungako kufanele tibhidvo tibiliswe hhayi kutitfosa ngemafutsa. Uma  kwentekile kwadzingeka kutsi kudla kuphekwe ngemafutsa, kuhle kutsi afakwe kancane. Letinye titsako letinjengaswayi kumele tibe tincane ekudleni. Tsani ungadla  unatse emanti kakhulu ngobe kuyimphilo kunekunatsa tjwala.
Uma umuntfu sekacale kudla emaphilisi ekutsintsibeta leligciwane,  akawanatse tikhatsi tonkhe ngoba kupholota  ungawanatsi kubanga kutsi leligciwane  bese liyagwama. Tsani cha! Etjwaleni nakutidzakamiva ngoba tibangela emasotja emtimba kutsi abebutsakatsaka. kushukumisa umtimba kubalulekile ngoba kuyawucinisa  futsi kwehlise nelizinga lekukhatsateka. Caphela ungawushukumisi  kute kwece. Yenta  lokungangemandla akho nalokukunika umdlandla wekukwenta njalo. Ungabi yinkhomo ledla yodvwa, khulumisana nemndeni wakho, bangani nebeluleki ngetinkinga takho khona batokusita ngetindzaba temphilo nekukusekela. Kukhuluma nekucocisana nebantfu losondzelene nabo kungenta lomkhulu umehluko emphilweni yakho.

UMBUTO
Bhala sifinyeto ngetindlela tekugcina emasotja emtimba anemandla. Sifinyeto asibe ngemegama lasukela ku 60 - 100.	
												[15]




				SICEPHU B – Luhlelo

Phendvula yonkhe imibuto.

UMBUTO 3
(a) 	Timphendvulo talombuto utatitfola esivisisweni sekucala “Live LaseMawozawoza” indzima   yekucala.
Kusivisiso 1 indzima 1 khipha/ tfola naku lokulandzelako ukubhale;
(i) Libito lelisesigabeni 3 bunye.						[1]
(ii) Libito lesigaba 3 bunyenti.							[1]
(iii) Libito lelite bunye.								[1]
(iv) Libitogcogca.									[1]
(v) Siphawulo lesinesivumelwano sesigaba 3 bunye.			[1]
(vi) Sabito sekukhomba edvute lesandvulele libito lesigaba 3 bunye.	[1]
(vii) Sibaluli lesisuselwe esentweni lesiphikako.				[1]
(viii) Sento lesisesikhatsini lesengca kulokukhulunywa naye.		[1]
(ix) Sento lesisesikhatsini lesengca kuphika.					[1]
(x) Sandziso sesikhatsi.							[1]

 (b) 	Bhala ticalo talamabito lalandzelako.
(i) 	umuti										[1]
(ii) 	sisu										[1]
(iii) 	lwati										[1]

(c)	Bhala emabito lanaloku lokulandzelako.
(i)	Lelikusigaba 1a bunyenti.							[1]
(ii) 	Lelinesicalo sesigaba 8 lesingu /kw-/.					[1]
[bookmark: _GoBack](iii) 	Libito lelikusigaba 2 bunyenti lelakhiwe ngekuphindza sicu.		[1]

(d ) 	Bhala imisho lenalamabito lalandzelako uwadvwebele lamabito.
(i) Sinciphiso									[2]
	(ii) 	Sikhuliso									[2]
									[Sekukonkhe: 20]

Umbuto 4
(a) 	Chaza kutsi loku lokudvwetjelwe kuyini.					
(i) 	Angibutsandzi  tjwala.							[2]
(ii) 	Umtfungo wami ngiwushiyile.						[1]
(iii) 	Ufuna kuphi kudla?								[1]
(iv) 	Lijezi lagogo ligugile.							[1]
(v) 	Malume wahamba wangabuyi.						[2]
(vi) 	Umfana uyalidla lihhabhula.						[1]
(vii) 	Gogo uyati.									[2]

 (b) 	Bhala umusho lonanaku lokulandzelako.
	(i) 	Lonemphambosi yekwentela ngesento /-funa/.				[2]
	(ii) 	Lonemphambosi yekwentisa ngesento /-funa/.				[2]
	(iii) 	Lonelibitontfo ngesento /tfunga/.						[2]
	(iv) 	Lonelibitomuntfu ngesento /tfunga/.					[2]
	(v) 	Lonesibaluli lesisuselwe esentweni /tfunga/ sigaba 1 bunyenti.	[2]
												
									[Sekukonkhe: 20]

